Ancili sutt’a stu cielu
Per non morire, 
ho scelto di vivere.
(A. Accaputo)
Ora vi cuntu ‘na storia … ma nun facìtimi dumànni …
vògghiu siri vostru frati … àgghiu sulu vintòtt’anni …

Ppi li strati e li vinèddi mi virìti vagabùnnu,

se occarùnu mi saluta … ccu ‘n surrìsu, c’arrispùnnu …

“Cavalèri senza macchia”, pirsunàggiu ri valùri,

 ma ri sbagghi n’àgghiu fattu … o ppi tortu, o pp’amùri.
Certi notti, sulitàriu, ‘ntra lu scuru perdu sonnu,
c’è la luna ‘nta lu cielu … lenta lenta scinni ‘o funnu …
Vàgghiu scàusu ppi la stanza, senza mai truvàri paci,
cercu musica e paròli, nun c’è storia ca mi piàci.
E ritòrnu piccirìddu sulu quànnu fora è luci … 
 ‘i càrizzi ri mè patri … ‘i silenzi … li sò cruci … 

Era n’òmminu comu tanti, ma ppi mia era ‘nu santu …

e stasìra, ‘nta sta ciàzza, la sò vita ju vi cantu.
E vulìssi ca sta vuci fussi chiara, com’u ventu …
Ma se trema ppi lu scantu … pirdunàti, mi ni pentu.
Sugnu forti ppi natura … se t’arrènni, comu vivi?
Poi mi perdu ‘nta li stiddi … e mi sciògghiu comu nivi.
“C’era ‘na vota” … putìssi pàrriri ‘na fàvula,
‘nu jornu ri gran festa ppi stu paìsi r’Avula.

Era Santa Vènnira, ccu li tanti bancarèlli,

 ju circàia, nicarèddu, cos’arùci e caramèlli ... 

Mè matri era vicina, nun mi lassàia ‘n passu …
“Unn’è ca vo’ iri … ju, sulu, nun ti ci lassu!”.

C’èranu avùlisi, c’èranu furistèri …

“C’àgghiu statu l’annu scursu … e ci sugnu arrèri!”.

E quànnu ci penzu, v’u ricu senz’affrùntu,
‘na lacrima s’affàccia … intàntu ca v’u cuntu.

Ma vàgghiu avanti, ri mia vògghiu parràri,
picchì certi mumènti nun si ponu mai scurdàri.

Ccu ‘na giacca troppu ranni e li scarpi lucidàti,

‘nta ssa fudda ri cristiani, ‘nta lu focu ri l’estàti …
mi sintìa com’unu bonu … ccu ‘na manu ‘nta sacchètta,
e circàia la Patrùna … “Quànn’arriva? Chi c’aspetta?”.

Quanta gioia ‘nta li strati, e ppi tutti cuntintìzza,

ma ‘nto cori ri mè matri c’era ‘n pocu r’amarìzza.

Piccirìddu senza frenu, ca taliàia e nun capìa,

ogni fìmmina ssa sira ia passiànnu ccu allegria …
Ju ‘nta ll’occi ri mè mamma putìa lèggiri scunfòrtu 
e ci rissi “E’ curpa mia … àgghiu fattu forsi ‘ u tortu?”.

E pigghiànnu ‘nta li spaddi lu sò fìgghiu binirìttu,

rissi sulu “Si’ a mè vita … puru ca nun t’àgghiu rittu”.

Mè patri era luntànu, ju chi ni putìa sapìri?

Surdàtu ri ‘na guerra …certu, nun putìa capìri ...

Mè matri, tutti ‘i siri, mi vasàia ‘ntra li linzòla

“N’àutru jòrnu sta passànnu … vistu ‘u tempu com’abbòla?”.

E strincènnu ‘na curùna ‘nta ssi manu ri signùra,

facìa finta ca rummìa … ma priàia pp’almenu n’ura.
‘A matìna, iennu ‘a scola, ju virìa ‘i mè cumpàgni,
ccu li patri, se ciuvìa … “Veni ccà, se no ti vagni”. 

Se occarùnu mi ricìa “Picchì si’ sulu?” … e mi facìa curàgghiu,
quasi sempri arrispunnìa “Nun sugnu sulu … ju ‘n patri l’àgghiu!”.
Ma turnànnu a la mè casa, versu sira, ccu li mè affànni,

ju sintìa la luntanànza … nustalgìa, ‘nta li mè anni.
E ssa vota … ‘nta ‘na ciàzza … sutta nu lampiùni,

mentri ‘n pòviru signùri trascinàia lu so cartùni,
Santa Vènnira arrivàu … vistùta r’oru,

ccu tuttu lu sò fàscinu … amurùsu … ri ‘na soru.

‘I luci s’astutàru, e fu notti a pocu a pocu,

‘nta lu scuru s’addumàu la magia ri ‘n jocu focu.

Ju strincènnumi a mè matri … ppi sintìrimi cciù forti …

rintra l’anima pinzài ca era tristi la mè sorti.
E ccu ll’occi vers’u cièlu, quasi fussi ‘na prièra,
rissi rui o tri paròli … e fu sùbitu primavèra.
Quàntu tempu … e pari aièri, la mè vuci era stintàta,

ca parrànnu a lu Signùri, ogni pena era passata.

“Diu miu, ca Ti cercu e m’arrispùnni,

sugnu fìgghiu ri stu mari e mi perdu rintra l’unni …

 ‘A famìgghia è ‘na ricchìzza, r’ogni cosa è cciù priziùsa,
e se parru ccu minzògna … Signurùzzu … Ti ricu “scusa” ...

ju nun sàcciu unni T’attròvi, se c’è ‘u suli oppùru ciòvi …

sàcciu sulu ri Tò Fìgghiu … ‘nta na cruci … Tu, cchi provi?”.
Mi firmài … era stancu … cunfunnùtu …
Nun sapìa cchi cosa riri … e mi stesi zittu e mutu …

A mè matri, suspirànnu, rissi “Ju nun sugnu ranni,
e nun pozzu mai capìri quàntu pìsanu l’affànni …

ma se una ri sti luci si putìssi catturàri

‘nta lu cori ri mè patri ‘a vulìssi libiràri” … 
      Supra ‘na panchìna, ‘nta lu friddu ri ‘na staziòni,

      mè patri mi parràu, “Chista è la mè missiòni” …

      e prumìsi ri turnàri quànnu fora era ‘nvèrnu,

      lassàu lu Pararìsu ppi truvàri ddà lu ‘nfèrnu …

      Ma ssa luci ‘nta nuttàta fu prudìgiu ri spirànza …
      E capii ca nun c’è prezzu … ppi rispèttu e fratillànza …

      Ora ca sugnu n’òmminu, e ri strata n’àgghiu fattu tanta,
 canùsciu la guerra … e l’anima mia, ancora, si scanta …

 ma sta vita nunn’è fatta pp’arrinnìrisi e ppi ccu’ è vili,

 semu pàgini ri puisìa … ligàti … ccu tanti fili …
 Se n’amìcu ritruvàmu… brilla, comu nu diamànti,

 e sfidàmu lu ristìnu … ppi sintìrini gigànti …

      Chista è tutta la mè storia … nun facìtimi dumànni …

 Ca nun sàcciu la risposta … àgghiu sulu vintòtt’anni …

 Ma vi lassu ccu ‘n surrìsu … nun si vinni, nun si presta …

 Si riàla, ed è sincèru … ‘nta lu cori, sempri, resta …
 E fucili, sordi e sangu … rintra l’ànima fanu velu …

 ma l’amuri nun ni lassa … àncili, sutt’a stu cielu.
